
ҫлӑхӗ, татса хучӗ: - Паянах хушу кӑларӑп, ырантан йӗркелӳ ӗҫӗсене пуҫӑн-
малла. 

Ҫӗнӗ ӗмӗт-шухӑшпа таврӑнчӗ Платов редакцие, ӗҫтешӗсене пухрӗ те 
хыпарне пӗлтерчӗ. Пурте хавхаланса йышӑнчӗҫ хыпара, пӗртен-пӗр Ветро
ва ҫеҫ пӳлӗмрен пуҫ усса тухса утрӗ. Ҫав кунах хӑй ирӗкӗпе ӗҫрен пӑрахса 
кайрӗ: ҫӗнӗ тытӑмра хӑй валли вырӑн тупӑнасса шанмарӗ вӑл. 

Герман Анатольевич Лазарева сывалнӑ-сывалман издательство ҫуртне ӗҫле-
мешкӗн чӗнчӗ. Ласӑр килӗшмерӗ. Тӑрӑшсах ҫӗнӗ фотоальбом хатӗрлеме пи-
кенчӗ. Унта кӗртмешкӗн Ларисӑна тахҫанах шантарнӑ пекех Красотинӑпа ун 
хӗрӗсене ӳкеркелерӗ. Чи ӑнӑҫлӑ сӑн ӳкерчӗке чылайӑшӗ Ласӑрӑн ҫӗнӗ 
куравӗнче курса киленчӗ. 

АВТОР ҪИНЧЕН. Сергей Лукиянович ПАВЛОВ Канат тӑрӑхӗн-
чи Ушанарта ҫуралса ӳснӗ. Шупашкарти тата Мускаври аслӑ 
шкулсенче вӗреннӗ. «Молодой коммунист» хаҫат редакторӗнче 
ӗҫленӗ, чылай ҫул Чӑвашрадиопа телевидени компанине ертсе 
пынӑ, хальхи вӑхӑтра - «Атӑл - Волга» Издательство ҫурчӗн 
директорӗ-тӗп редакторе. РФ ҫыравҫисен пӗрлӗхӗн члене, ЧР 
профессионал писательсен пӗрлӗхӗн правленийӗн председа
теле. Чӑваш журналисчӗсен С.Элкер премийӗн лауреачӗ, ЧР куль
турен тава тивӗҫлӗ ӗҫченӗ. «Тӗтре» - унӑн пиллӗкмӗш романӗ. 

Ҫаврӑм хыҫҫӑн 
ҫаврӑм 

«Тӑван Атӑл» журналӑн кӑҫалхи 9-мӗш номерӗнче пичетленнӗ 
«Сӗлкӗш самана тӗкӗрӗ...» статьяпа кӑсӑкланса паллашрӑм. Тӗплӗн 
хаклать унта филологи докторе Г.Федоров Сергей Павловӑн хӑш-
пӗр хайлавне. Пӗтӗмпех килӗшес килет унпа. Хам та прозаик пул-
тарулӑхне чылайранпа сӑнаса пынӑран тишкерӳҫӗ Павловӑн калавӗ-
повеҫӗпе пӗрремӗш романӗ ҫинче чарӑнса тӑнинчен пӗртте 
тӗлӗнместӗп: ку автор - хальхи чи тухӑҫлӑ ҫыравҫӑсенчен пӗри. 
Вӑл XX тата XXI ӗмӗрсен чиккинче палӑрчӗ, пирӗн ҫӗршыв исто-
рийӗн кӑткӑс та тертлӗ тапхӑрне туллин ҫутатать, тӗллевӗсене пур-
нӑҫлама хӑйне майлӑ сӑнарлӑ шыравсене тӗпе хурать. Ку енӗпе 
ыттисенчен уйрӑлса тӑрать те. 

С.Павлов пирӗн сӑмах ӑстисен ретне тертленмесӗрех кӗчӗ. Унӑн 
пултарулӑхӗ чӑваш литературин кӑткӑс тапхӑрӗнче ҫӗкленсе ата-
ланчӗ. Хальхи пурнӑҫ сӑмах ирӗклӗхӗ парнеленипе пӗрле ҫыра-
вҫӑран ҫӗнӗрен те ҫӗнӗ шая хӑпарма хистенине ҫивӗч туять вӑл. 
Самана хирӗҫӗвӗсене, кӑткӑслӑхне суйласа тертленмест, мӗншӗн 

тесен хӑй вӗсем витӗр тухнӑ, курнӑ, туйнӑ. Унӑн хайлавӗсем вулакана илӗр-
теҫҫӗ, вёсен чунӗнче тарӑн йӗр хӑвараҫҫӗ. 

«Серепе» повеҫре, тӗслӗхрен, ӑрусен иртнӗ ӗмӗрӗн юлашки вунӑ ҫуллӑхӗн-
чи хирӗҫӗвӗ, вӗсем пӗр-пӗрне ӑнланманни ҫивӗччӗн тухса тӑрать. Хайлаври 
пурнӑҫ тӳнтерӗ-аврӑҫӗ чуна ыраттарать, ҫамрӑксем аслисен йӑли-йӗркинчен 
шутламасӑр пӑрӑнни тарӑн шухӑша ярать. 

С.Павловӑн ытти калав-повеҫне илсен те вӗсем кӑткӑс хирӗҫ тӑру ҫинче 
никӗсленни куҫ кӗрет. Ун ӑсталӑхӗн мелӗ тӳрех куҫа курӑнать пек те, анчах та 
вӑл ансат мар. Писатель наци литературипе ытти халӑх ҫыравҫисен тради-
цийӗсемпе усӑ курса вӗсене пуянлатать. Унӑн чӗлхинче чи малтан халӑх сӑмах-
лӑхне лайӑх пӗлни курӑнать. Ҫакӑ та авторӑн илемлӗх мелӗсемпе стильне витӗм 
кӳрет. Илер-ха «Серепен» пуҫламӑш йӗркисенех: «Ыр ут утланакан ырман, тет. 
Учӗ те ырӑччӗ, утти те ун тикӗсчӗ - хытах такӑнчӗ». Халӑх шухӑшлавӗ, ун 
ҫирӗп йӑли-йӗрки пурнӑҫ никӗсӗ пулмалла ӗнтӗ, анчах та... кӗтмен фӗртен тан 
тапса тухать. Ҫакна автор сюжет аталанӑвӗ урлӑ уҫса парать. Вӑл ытларах тӗп 
сӑнарсенчен пӗрин - Веня ашшӗн Илья Осиповичей - психологине теплён уҫса 
панӑ май тӗвӗленет. «Тӑм тивнӗ черчен ҫимӗҫ туни пек туйрӗ хӑйне Курганов, 
таҫта кайса кӗчӗ-ҫке ун яланхи мӑнаҫлӑхӗ», - асӑрхать автор. Ыйту хыҫҫӑн 
ыйту ҫуралать унӑн, ывӑлӗ инкеке кӗртсе ӳкернӗскерӗн: «Нивушлӗ нимле 
ҫӑлӑнӑҫ ҫук?.. Халь тин мӗн тӑвас-ха ман?.. Веня, хальччен мана пултаруллӑ 
ҫын вырӑнне хунӑскер, эп ӑна инкекрен ҫӑлаймасан, манран пушшех уйрӑлса 
каймӗ-ши?.. Ывӑлӑм шӑпи шыв хӗрринчи хумпа килсе ӳкессе кӗтсе выртмал-
ла-им вара?..» Автор хӑйне герой вырӑнне лартса шухӑшлать, пӗтӗм пӑтӑрмаха 
чунӗ витӗр кӑларать. Ку, Г.Федоров калашле - Павловӑн пултарулӑх хӑрти. 

Ҫутӑ идеалсем патне туртӑнать писатель, анчах та кӑткӑс пурнӑҫ ӑна пӗр 
вӗҫӗм тӳнтерле ӗҫ-пуҫ патне тавӑрать, полемикӑллӑ лару-тӑрӑва кӗрте-кӗрте 
ӳкерет. Прозаикӑн кӗҫӗн тата вӑтам жанрсемпе ҫырнӑ хайлавӗсенче кӑна мар, 
романӗсенче те асӑрхатӑн ҫакна. Вӗсенче тӗрлӗ ӗҫ-пуҫ аталанать, кӑткӑс сюжет 
амаланать, ҫаврӑм-ҫаврӑм уҫӑлса пырать композици вӑрттӑнлӑхӗ, сӑнар хыҫӑн 
сӑнар калӑпланать. Пӗчӗк те кӗске сыпӑксемпе пайӑрланса пыраҫҫӗ хайлав-
сем. Ятарласа суйласа илнӗ автор ҫак меле, сюжет аталанӑвне ҫивӗчлетме, 
ӑна приключениллӗ сём пама, вулакана тыткӑнлама. Наука чӗлхипе каласан, 
хайлав макроструктуринчи микроструктура пуянлӑхӗ - С.Павлов поэтикин 
уйрӑмлӑхӗ, ҫак мел ӑна никампа пӑтраштарма памӗ. 

Алевтина НИКОЛАЕВА, 
филологи кандидачӗ 


